Il tschéss che fuss bunamein daventaus in luf
dad Alja Schäfer (12)
Ei era inagada ina tgapra che haveva siat pigns.

La mumma scheva buca bugen persuls ses pigns en lur igniv ella ruosna dalla plonta. Mo ella stueva gie era procurar per da magliar, per ses pigns e per sesezza. Gest ussa haveva ei denton in tschéss el contuorn che haveva en egl utschals giuvens.

Cura che la mumma dils tgapers ha stuiu s’absentar, ha ella detg a ses pigns: „Vus astgeis schar entrar mo mei. Arvei igl esch per negin auter.“ In dils pigns ha dumandau: „Mo co lein nus saver che ti eis avon esch?“ La mumma ha ponderau in mumenet ed ha rispundiu: „Vus vegnis ad enconuscher mei vid mias alas neras e miu bec ner. Dei adatg e seigies pulits. Jeu stoi ir uss.“
Cura che la mumma ha giu priu cumiau dils pignets, ha ella aviert igl esch e fermau el da dadora.
Tut quei haveva il tschéss viu buca lunsch naven d’ina plonta. Ussa ha el tertgau: „Quella caschun sai jeu buca schar mitschar.“ El ei semess sin via tier la tauna dils tgapers. Cura ch’el steva avon esch ha el spluntau. El ha midau sia vusch (el saveva imitar bein vuschs) e craschlau: „Affons, vus saveis arver, jeu sun, mumma.“
Ils siat tgapers pigns han denton viu las plemas alvas dil tschéss ed han clamau plein agitaziun: „Ti eis buca nossa mumma, ti eis buca nossa mumma, svanescha!“ Il tschéss ei aunc staus leu in mument ed ha empruau d’arver igl esch. Ils tgapers pigns havevan sgarscheivla tema ed ein sezuppai egl igniv aschi bein sco ei mava.

Cura ch’il tschéss ha sentiu ch’ei haveva buca senn d’empruar vinavon, eis el ius per siu fatg.

Pauc pli tard ei la mumma vegnida a casa, ha spluntau, ed ils pigns han aviert igl esch. Els han raquintau tuts in denter l’auter, tgei ch’era capitau. La mumma ha capiu buca plaid. Ella ei ida en tiels pigns, ha serrau igl esch e detg: „Ussa raquenta mo in da vus, schiglioc capeschel jeu buca plaid.“
In dils siat tgapers ha ussa raquintau alla mumma tgei ch’era capitau. La mumma ei stada schoccada da quels plaids. Cura ch’ella ei puspei stada sequietada, ha ella detg: „Quei ei gie nundetg; quei tschéss gil gianter vul magliar vus? Sch’jeu pos tier quel!“ La mumma era aschi vilada ch’ella fageva bunamein tema als pigns. „Bien pia, l’autra jamna stoi jeu buca ir per da magliar, nus havein gie avunda. Mo entochen lu stoi jeu schar dar el tgau enzatgei. Uss vegni, ei dat tscheina e lu meis a letg!“
Ils siat tgapers ein curri en davos meisa ed han magliau cun grond gust.

Suenter ein els i a letg, per quella ga senza tugnar. Cura ch’els ein stai tuts enta letg, ei la mumma vegnida ed ha controllau sch’els hagien schubergiau il bec e las greflas. Lu ha ella priu ord scaffa il cudisch da praulas, ei sesida giudem il letg ed ha entschiet a raquintar:

„Ei era inagada... e sch’els ein buca morts, lu vivan els aunc oz.“
Ils pigns durmevan gia stagn e bein. Ella ha serrau il cudisch e mess el anavos en scaffa. Suenter ha ella dau a mintgin in bunet ed ei era ida a letg.

L’auter di ha ei entschiet a neiver. Ils tgapers eran en lur habitaziun caulda e smaccavan cul bec vid la finiastra. Aunc mai en lur veta havevan els viu neiv. La neiv plascheva aschi bein ad els ch’els levan ir giuadora. Mo lur mumma ha detg: „Vus essas aunc memia pigns. L’auter onn astgeis vus ir giuadora, entochen lu haveis vus empriu da sgular.“
Plaun a plaun vegnev’ei pli e pli stretg culla maglia. In di ha la mumma lu detg: „Mes cars pignets, jeu stoi deplorablamein puspei ir per da magliar per nus. Jeu hai denton giu in’idea: jeu ditg in plaid a vus e cura ch’jeu tuornel numnel jeu quei plaid sco segn.“ Ils siat pigns han clamau sco ord ina bucca: „Tgei plaid eis ei lu, mumma?“ – „El secloma scrottas da neiv.“ Ils siat tgapers han puspei clamau: „Ei quei quella caussa alva che vegn giu da tschiel?“ – „Gie, exact quei. Mo ussa stoi jeu ir. Seigies precauts ed emblidei gie buc il plaid.“
Cun quels plaids eis ella sgulada ord la ruosna dalla plonta ed ei semessa sin via tier la stizun ‘Raspun’. Il tschéss ha viu quei ed ha tertgau: „Quella gada pos jeu tier els. Uss sai jeu numnadamein co jeu sai daventar ners sco la cotgla.“
Las talpas ch’eran emploiadas sco luvreras havevan gest pausa da miezdi e fagevan da pigliar. Al tschéss ei quei gest stau d’engrau. El ei sgulaus tiel proxim mantun da cotgla ed ei seviults en quel entochen ch’el ei staus tut ners.
El era cuntents cun sia colur ed ei puspei sgulaus tier igl igniv dalla famiglia da tgapers. Cheu ha el tschentau sias alas neras sco cotgla silla finiastra ed ha detg: „Affons, arvei, jeu hai enzatgei per vus.“ Ils pigns ein denton seregurdai che la mumma haveva detg ad els in plaid sco segn. Perquei han els rispundiu al tschéss: „Ti eis buca nossa mumma, ti enconuschas buca il plaid-clav!“ Quei ha vilentau il tschéss ed el ha empruau ina massa plaids dad A tochen Z. Mo negin da quels era il dretg.
Cura ch’el ha buca saviu auters plaids pli, ha el detg als tgapers ch’eran davos esch: „Ah, schei entrar mei. Jeu sun, vossa cara mumma, mo jeu hai emblidau il plaid-clav.“ En quei mument ha ei entschiet a cuflar neiv els egls al tschéss. Sinaquei ha el clamau: „Oh quellas scrottas da neiv!“ Ils tgapers pigns han udiu quei ed han clamau: „Ti has giu raschun, ti eis tuttina nossa mumma. Spetga, nus arvein igl esch!“ Ils tgapers han stuschau vi il schlegn ed han aviert igl esch.

Il tschéss ha giu in plascher nundetg. Mo el era selegraus memia baul. Cura ch’el ha numnadamein vuliu entrar ella ruosna dalla plonta, eis el staus fermaus egl esch. Ils tgapers pigns han ussa era viu che quei era buca lur mumma mobein il tschéss. Els han entschiet a carschlar dad ault ed ein sezuppai il pli davostier egl igniv per spitgar sin lur mumma. Il tschéss era aunc adina pigliaus e pudeva ni en ni ora. En quella posiziun ha el stuiu star duas uras. Duront quei temps ha el piars igl appetit dils tgapers. El leva mo aunc puder naven da quels tgapers. Ei neveva e neveva, e siu tappun era gia bunamein schelaus e la colur nera lavada naven.
Mo finalmein ei la mumma dils tgapers turnada. Cura ch’ella ha denton viu il tschéss, fuss ella bunamein curdada giun plaun dalla tema. Ella ha tschappau il tschéss e tratg aschi fetg che lez ha entschiet a grir. Mo la mumma ei buca vegnida da strer il tschéss ord la ruosna. Ella ei sesida sin in rom ed ha ponderau.
Suenter in mument ha ella giu in’idea. Mo per gliez stueva ella saver sefidar dil tschéss. Ella ei puspei sgulada tier igl igniv ed ha dumandau: „He, ti cleper d’in tschéss, sche ti empermettas a mi da mai pli far dil mal a mes pigns, gidel jeu tei ord tia miseria. Sche buca, stos ti star cheu tochen che ti mieras.“ Al tschéss era ussa tut tuttina, el leva mo svanir. El ha lamentau: „Jeu empermettel tut a ti, sche ti libereschas mei! Bien, jeu vegn a schar en ruaus tes pigns. Mo ussa gida ora mei!“
La mumma dils siat tgapers ei stada cuntenta ed ei semessa alla lavur. Ella ha tratg ora al tschéss tut sias plemas. Aschia eis el daventaus pli e pli satels. Al tschéss plascheva quella metoda naturalmein buca, pertgei ei fageva dolurs. Mo el ha tertgau: „Silmeins sun jeu gleiti libers!“ Davontier haveva el uss plemas neras, e davostier era el dil tuttafatg bluts.
La fin finala ha il tschéss saviu sedeliberar. El fageva ina pareta smisereivla. Ussa ha la tgapra scatschau il tschéss in pulit toc naven. Il tschéss han ins mai pli viu en quei revier. La mumma ei turnada tiels pigns e tuts han giu in immens plascher.

E – sch’els ein buca morts, vivan els aunc oz.

